
609 hitz

Ispilutxo, ispilutxo, zein da ederrena? 

Askotariko teknikak daude gorputzaz gozatzeko; norberak aurkitu behar du beretzat aproposa dena 

AGURTZANE ORMATZA IMATZ 

Gu ez gara Edurnezuri etxeko ispiluari horrelako galderak egiteko. Baina ispiluaren aurrean jartzen garenean, oso sentipen desberdinak ditugu beste aldean ikusten dugunarekin. Jarrera hori oso lotuta egongo da gure barneko egoerarekin. Zenbaitetan, ispilu aurretik pasa, eta begiratu ere ez. Izan ere, beste kontu mordoa dugu buruan. Beste batzuetan, bekokia iluntzen zaigu ikusten dugunarekin, deseroso sentitzen gara. Badira, halere, ikusten dugunak irribarre gozoa eragiten diguten kasuak ere. Baina, hala ere, behar baino gutxiagotan jartzen gara ispilu aurrean gure edertasunarekin gozatzera. Zein zaila den, ezta? 

Argi dago gizartean dauden eredu estetikoek ez digutela laguntzen. Betiko kontua da hori, aro eta gizarte guztietan izan baitira edertasun ereduak. Orain ere ez dira falta. Liburu eta bideo mordoa dago ederrago egoteko eta sentitzeko aholkuak ematen dituztenak, adibidez. Baina garbi dago gorputzaren edertasuna begiradaren arabera aldatu egiten dela. Zenbaitetan, geure burua ez dugu eder ikusten, baina ingurukoek bai. 

Baina argitasun hori sarritan geure buruan baino ez dago. Denborak aurrera egin ahala, ikusten dugu andre eta gizon askok nola ikasi duten beren buruari gauza politak esaten. Baina askotan barrena, azala eta begiradak ez datoz bat esaten dutenarekin. Beraz, zer edo zer egin beharko dugu. 

Gorputzarekiko maitasunak duen garrantzia horren argi edukita, eta aurreko artikuluetan aztergai izan denez, oraingoan kontsultan, tailerretan edo hitzaldietan entzun izan ditudan hainbat joko proposatuko dizkizuet. Hala, ikuspegi orokorrago bat izango duzue gaiari buruz. Gainera, norbera aberasteko ere lagungarriak izan daitezke. 

1. Lehenengo, etxeko ispilu guztiak kendu nituen. Hilabete pare bat egon nintzen ispilu gabe. Gero, ispilu txiki batzuk erosi nituen, gorputzeko atal batzuk bakarrik begiratzeko. Azkenean etxeko leku estrategiko batzuetan ipini nituen. Lekuak estrategikoak ziren, ispiluan ikusten nuenak oso misteriotsua edota sentsuala ematen zuelako. 

2. Nire gorputzeko atalei hainbat argazki atera nizkien. Gero, egun batzuetan ez nituen argazkiak begiratu ere egin. Ondoren, nire gorputzaren irudi erraldoi bat osatu nuen guztiekin. 

3. Margoak erosi nituen, eta gorputza margotzen hasi nintzen, inauterietan bezala. 

4. Etxeko ispilutik pasatzen naizen bakoitzean, keinu bat eskaintzen diot. Hasieran arrapaladan egiten nion, baina orain oso sentsualak ere ateratzen zaizkit. 

5. Gogo handirik ez badaukat ere, astean behin gutxienez, masturbatu egiten naiz. Batzuetan ez dut orgasmorik edukitzen, baina hain da gozagarria gorputzarekin jolastea. 

6. Egunero saiatzen naiz nire gorputzeko azalaren zati bat laztantzen. 

7. 1920ko hamarkadako musika jartzen dut, eta biluzik egiten dut dantza. 

8. Erosketak egitera joaten naizenean, ez dut kulerorik jartzen. 

9. Egunero lurrin goxoa jartzen dut, baina beti gorputzeko leku desberdinetan. 

10. Astean behin, bainu goxo eta luze bat hartzen dut. Gero, astiro, oso astiro lehortzen dut gorputza. Krema edo olioren bat eman, eta biluzik ibiltzen naiz etxean, gorputza lehortu arte. 

11. Dauzkadan arropekin nire bikotekidearen aurrean desfileak egiten ditut, eta gero, astiro, beraren aurrean kentzen ditut. Ederki pasatzen dugu. 

12. Nire zakilarekin elkarrizketa luzeak dauzkat, haren indarra eta samurtasuna sentitzea 100 kiloko gorputz honetan ez da kontu makala eta. 

13. Egunero opariren bat egiten diot nire gorputzari: berba goxoren bat, laztan bat espresuki berarentzat, musu bat, fruta heldua, paseo bat... 

14. Hilero pasatzen naiz obretan dagoen etxe batetik, han daudenen loreak entzutera... Zelan gaztetzen naizen! 

15. Astean behin prestatzen dut bazkari bat eskuekin jateko, eta ahal dudan neurrian, begiak zarratzen ditut... gorputzaren zentzuak gidariak izateko... Benetan, beste modu bateen gozatzen da. Otordu berezia izaten da. 

Ikusten duzuen moduan, hainbat modu daude gure gorputzarekin hobeto pasatzeko, hobeto maitatzeko, gureganatzeko eta gorputz inperfektu horretan gusturago egoteko. Ez dago teknika berezirik, eta ez du balio gauza berak denontzat ere ez. 

Baina garrantzitsua da gure gorputzaz jabetzea, kasu egitea, kaixo esateko baino ez bada ere. Gure zentzuek egingo dute bidaia, geure buruak uzten badie! Gozatu ahal duzuen bezainbeste. 

